
Bordi Ekzekutiv i Federatës së Ragbit të Kosovës (FRK),  duke u mbështetur në Statutin e Federatës së 

Ragbit të Kosovës, Ligjin në fuqi për Sport, Ligjin në fuqi për Lirinë e Asociimit në Organizata Joqeveritare, 

Rregulloret e World Rugby, si dhe Rregulloret e Rugby Europe, në mbledhjen e mbajtur më datë, miraton 

dhe nxjerr këtë: 

 

RREGULLORE 

PËR REGJISTRIMIN E KLUBEVE DHE LOJTARËVE, 

STATUSIN DHE TRANSFERIN E LOJTARËVE 

 

KREU I - DISPOZITAT E PERGJITHSHME 

 

Neni 1 - Qëllimi dhe Fusha e Zbatimit 

1. Kjo Rregullore ka për qëllim të rregullojë regjistrimin e klubeve dhe lojtarëve të ragbit që veprojnë 

nën juridiksionin e Federatës së Ragbit të Kosovës (në tekstin e mëtejmë: FRK), si dhe procedurat e 

transferimit të lojtarëve, brenda vendit dhe ndërkombëtarisht. 

2. Kjo Rregullore zbatohet për: 

a) të gjitha klubet e ragbit të regjistruara nën juridiksionin e FRK-së; 

b) të gjithë lojtarët e ragbit, meshkuj dhe femra, profesionistë dhe amatorë, seniore dhe juniorë 

(fëmijë), të cilët luajnë apo synojnë të luajnë për klubet nën juridiksionin e FRK-së; 

c) çdo organizatë sportive, trup ragbi ose person tjetër i cili ka lidhje me FRK-në në lidhje me 

çështjet e rregulluara nga kjo Rregullore. 

3. Kjo Rregullore është pjesë e pandashme e Statutit të FRK-së dhe ka fuqi detyruese ndaj të gjithë 

subjekteve të sipërpërmendura. 

Neni 2 - Bazat ligjore 

1. Kjo Rregullore miratohet dhe zbatohet në bazë të: 

a) Ligjit në fuqi për Sport të Republikës së Kosovës; 

b) Ligjit në fuqi për Lirinë e Asociimit në Organizata Joqeveritare; 

c) Statutit të FRK-së; 

d) Rregullores së World Rugby për Lëvizjen Ndërkombëtare të Lojtarëve; 

e) Rregullores së World Rugby për Kualifikimin e Lojtarëve për Ekipet Kombëtare; 

f) Rregulloreve dhe udhëzimeve të Rugby Europe; 

g) Ligjit në fuqi për Parandalimin dhe Sanksionimin e Dhunës dhe Dukurive Tjera Negative në 

Ngjarjet Sportive. 

2. Në rast mosmarrëveshjeje midis dispozitave të kësaj Rregulloreje dhe rregulloreve të World Rugby ose 

Rugby Europe, do të mbizotërojnë rregulloret ndërkombëtare, me përjashtim të rasteve kur legjislacioni 

i brendshëm i Kosovës parashikon diçka tjetër. 

Neni 3 - Përkufizimet 

1. Për qëllimet e kësaj Rregulloreje, termat e mëposhtme kanë këto kuptime: 

 

TERM KUPTIMI 

FRK Federata e Ragbit e Kosovës — organi suprem që qeveris sportin e 

ragbit në Kosovë. 

Klubi Çdo shoqatë sportive e ragbit e regjistruar sipas kësaj Rregulloreje 

dhe ligjeve të Kosovës. 

Lojtar Çdo person fizik i regjistruar me një klub sipas kësaj Rregulloreje, 

pavarësisht gjinisë, moshës, ose statusit profesional. 

Lojtar Profesionist (i 

kontraktuar) 

Lojtar i cili ka lidhur kontratë të shkruar me një klub dhe merr pagesë 

materiale (rrogë, honorar ose përfitime të tjera) për aktivitetin e tij 

sportiv. 

Lojtar Amator Lojtar që nuk merr pagesë materiale të rregullt për aktivitetin sportiv 

dhe nuk ka kontratë profesionale. 

Regjistrim Akti zyrtar me të cilin klubi ose lojtari regjistrohet në sistemin 

elektronik të FRK-së dhe fiton të drejtën e pjesëmarrjes në gara. 

Transferim Kalimi i lojtarit nga një klub tek tjetri, me ndryshim të regjistrimit 

zyrtar në FRK. 

Hua (Loan) Marrëveshja me të cilën një lojtar i kontraktuar i një klubi luajnë 

përkohësisht për një klub tjetër pa ndryshuar statusin e tij të 

kontratës. 

Clearance Ndërkombëtare 

(ITC) 

Leja e lëshuar nga FRK-ja ose unioni i huaj, e nevojshme për 

transferimet ndërkombëtare, sipas Rregullores 4 të World Rugby. 

Kategoria Moshore Grupimi i lojtarëve sipas moshës për qëllime gare: U8, U10, U12, 

U14, U16, U18, U20, Senior, Veteran. 

Sezoni Periudha zyrtare e garave e caktuar nga FRK-ja, zakonisht nga 

shtatori deri në maj të vitit pasardhës. 

Sistemi Elektronik i FRK Platforma dixhitale zyrtare e FRK-së për regjistrimin e klubeve dhe 

lojtarëve. 

KREU II - REGJISTRIMI I KLUBEVE 
 

Neni 4 - Detyrimi i Regjistrimit të Klubeve 

1. Çdo klub ragbi i cili dëshiron të marrë pjesë në gara të organizuara, njohura ose të sankcionuara nga 

FRK-ja, duhet të jetë i regjistruar zyrtarisht dhe të ketë licencë të vlefshme të lëshuar nga FRK-ja. 

2. Regjistrimi i klubit kryhet nga FRK-ja dhe vlen për një sezon sportiv, me mundësi rinovimi. 

3. Klubi i pa-regjistruar nuk ka të drejtë të marrë pjesë në asnjë garë zyrtare, të transferojë ose të 

regjistrojë lojtarë. 

Neni 5 - Kriteret për Regjistrim të Klubit 

1. Për t'u regjistruar, klubi duhet të plotësojë këto kushte minimale: 

a) Të jetë i regjistruar ne perputhje me Ligjin per Sport; ; 

b) Të ketë Statut të brendshëm të miratuar nga organet e tij, i cili nuk bie ndesh me Statutin e 

FRK-së; 

c) Të ketë organe drejtuese të zgjedhura rregullisht (Kryetar, Bord/Komitet drejtues); 

d) Të ketë të paktën pesëmbëdhjetë (15) lojtarë të regjistruar për kategorinë seniorë, ose numrin 

minimal të kërkuar nga kategoritë specifike; 

e) Të ketë staf teknik minimal (trajner me çertifikim të njohur nga FRK-ja ose World Rugby); 

f) Të ketë siguri bazë sportive (kit/ekuipazh) dhe mundësi aksesi në terren sportiv të miratuar; 

g) Të ketë shlyer të gjitha detyrimet financiare ndaj FRK-së nga sezoni i mëparshëm; 

h) Të mos jetë nën sanksion disiplinor aktiv që ndalon pjesëmarrjen në gara. 

2. FRK-ja ka të drejtë të kërkojë dokumentacion shtesë ose të kryejë verifikim fizik të kushteve të klubit. 

3. FRK-ja mund të vendosë kritere shtesë për licensimin e klubeve që synojnë të marrin pjesë në gara 

ndërkombëtare ose në nivele të larta. 

 

Neni 6 - Procedura e Regjistrimit të Klubit 

1. Klubi që kërkon regjistrim duhet të paraqesë, jo më vonë se tridhjetë (30) ditë para fillimit të sezonit, 

kërkesën me dokumentacionin e mëposhtëm: 

a) Formularin e kërkesës për regjistrim (sipas modelit të FRK-së); 

b) Kopjen e certifikatës së regjistrimit të shoqatës/personit juridik; 

c) Statuti i brendshëm i klubit; 

d) Listën e organeve drejtuese dhe stafin teknik me kontakt zyrtar; 

e) Vërtetim se klubi nuk ka detyrime të papaguara tatimore ose ndaj FRK-së; 

f) Listën e parë të lojtarëve të regjistruar (nuk kërkohet të jetë e plotë në fazën e aplikimit); 

g) Konfirmimin e aksesit në terren sportiv (marrëveshje me komunën, kontratë qiraje, ose 

pronësi). 

2. FRK-ja shqyrton kërkesën dhe lëshon vendim brenda pesëmbëdhjetë (15) ditëve pune nga data e 

dorëzimit të dokumentacionit të plotë. Ky afat mund të zgjatet edhe pesëmbëdhjetë (15) ditë nëse 

kërkohet dokumentacion shtesë. 



Federata e Ragbit e Kosovës  

Federata e Ragbit e Kosovës | Rregullore për Regjistrimin e Klubeve dhe Lojtarëve, Statusin dhe Transferin e Tyre | 

 Faqe 5 nga 14 

 

3. Vendimi i FRK-së mund të jetë: 

a) Aprovim i regjistrimit — klubi merr Certifikatën e Regjistrimit dhe Licencën e FRK-së; 

b) Shtyrje e vendimit me kërkesë për plotësim dokumentacioni; 

c) Refuzim me arsyetim të shkruar, me të drejtë ankimi brenda 15 ditëve. 

4. Çdo klub i regjistruar pajiset me numër unik identifikues nga FRK-ja. 

 

Neni 7 - Rinovimi i Regjistrimit të Klubit 

1. Regjistrimi i klubit rinovohet çdo sezon. Afati i fundit për rinovin vendoset nga FRK-ja dhe komunikohet 

zyrtarisht jo më vonë se shtatëdhjetë e pesë (75) ditë para fillimit të sezonit. 

2. Klubi që nuk e rinovon regjistrimin brenda afatit të caktuar humbet të drejtën e pjesëmarrjes në gara 

dhe të regjistrimit të lojtarëve të rinj, derisa të plotësohet procesi i rinovimit. 

3. FRK-ja mund t'i revokojë licencën e regjistrimit klubit që: 

a) nuk plotëson më kriteret e regjistrimit; 

b) ka shkelur rëndë Statutin e FRK-së ose këtë Rregullore; 

c) është nën sanksion disiplinor të rëndë; 

d) ka pushuar aktivitetin sportiv për më shumë se një sezon. 

4. Klubi ndaj të cilit revokohet licenca ka të drejtë ankimi sipas Kreut VIII të kësaj Rregulloreje. 

KREU III 

REGJISTRIMI I LOJTARËVE 

 

Neni 8 - Detyrimi i Regjistrimit të Lojtarëve 

1. Çdo lojtar, pavarësisht gjinisë, moshës ose statusit (profesionist apo amator), duhet të jetë i regjistruar 

në sistemin elektronik të FRK-së nën një klub zyrtar para se të marrë pjesë në çdo garë të organizuar, 

njohur ose të sankcionuar nga FRK-ja. 

2. Asnjë lojtar i pa-regjistruar nuk është i kualifikuar të luajë në gara zyrtare. Klubi që lejon luajtjen e 

lojtarëve të pa-regjistruar i nënshtrohet sanksioneve të parashikuara në Kreun VIII të kësaj Rregulloreje. 

3. Regjistrimi i lojtarit kryhet nga klubi nëpërmjet sistemit elektronik të FRK-së, pas nënshkrimit të 

deklaratës së anëtarësimit nga lojtari. 

4. Detyrimi i regjistrimit zbatohet edhe për ndeshjet miqësore midis klubeve vendase. 

 

Neni 9 - Dokumentacioni i Nevojshëm pë Regjistrim 

1. Për regjistrimin e lojtarit, klubi paraqet nëpërmjet sistemit elektronik: 

a) Formularin e regjistrimit të plotësuar dhe nënshkruar nga lojtari (ose prindi/kujdestari ligjor 

për lojtarët nën moshën 18 vjeç); 

b) Kopjen e dokumentit të identitetit (letërnjoftim, pasaportë, ose certifikatë lindjeje për 

fëmijët); 

c) Fotografi aktuale të lojtarit (format pasaporte); 

d) Deklaratën e lojtarit se pranon të respektojë Statutin e FRK-së, rregulloret e World Rugby dhe 

këtë Rregullore; 

e) Vërtetimin mjekësor të aftësisë për sport, sipas kërkesave të FRK-së dhe kategorisë moshës; 

f) Clearance Ndërkombëtare (ITC), nëse lojtari ka qenë më parë i regjistruar me klub të unionit 

tjetër. 

2. Për lojtarët nën moshën tetëmbëdhjetë (18) vjeç, kërkohet detyrimisht: 

a) Nënshkrimi i prindërit ose kujdestarit ligjor; 

b) Dokumenti i identitetit i prindërit/kujdestarit ligjor; 

c) Vërtetim i aftësisë mjekësore për sportin e kontaktit (ragbit). 

3. FRK-ja ka të drejtë të kërkojë dokumentacion shtesë sipas rrethanave specifike të çdo rasti. 

 

Neni 10 - Procedura dhe Afati i Regjistrimit 

1. Regjistrimi i lojtarëve pranohet gjatë gjithë sezonit, me përjashtim të periudhës pas datës kufizuese të 

transferimeve (Transfer Deadline), e cila vendoset nga FRK-ja. 

2. Klubi paraqet kërkesën e regjistrimit nëpërmjet sistemit elektronik të FRK-së. 

3. Komisioni për Regjistrim konfirmon ose refuzon regjistrimin brenda shtatë (7) ditëve pune nga dorëzimi 

i dokumentacionit të plotë. 

4. Regjistrim i shpejtë (24 orë) mund të kryhet kur: 

a) Lojtari nuk ka qenë i regjistruar me asnjë klub gjatë sezonit aktual; 

b) Lojtar i kategorisë moshores kalon në kategorinë seniorë. 

5. Lojtari fiton të drejtën e luajtjes sapo FRK-ja konfirmon regjistrimin nëpërmjet sistemit elektronik. 

6. Përfundimi i sezonit nuk ndikon në statusin e regjistrimit të lojtarit — ai mbetet i regjistruar me klubin 

e tij deri sa transferohet, largohet me vullnet, ose regjistrohet me klub tjetër. 

 

Neni 11 - Regjistrimi Sipas Kategorive 

1. Kategoritë moshës dhe kushtet specifike të regjistrimit janë: 

 

Kategoria Mosha Kush nënshkruan Vërejtje 

Mini / U8–U12 Deri 12 vjeç Prindi / Kujdestari Vetëm ragbi pa kontakt të 

plotë 

Junior / U14–

U16 

13–16 vjeç Prindi + Lojtari Format të përshtatshme për 

moshë 

Nën-18 / U18 17–18 vjeç Prindi + Lojtari Mund të lozë edhe me seniorë 

me leje 

Nën-20 / U20 19–20 vjeç Vetë lojtari Mund të regjistrohet 

njëkohësisht me seniorë 

Senior 18+ vjeç Vetë lojtari Kategoria kryesore 

Veteran 35+ vjeç Vetë lojtari Format sipas rregullave të 

FRK-së 

Femra – Senior 18+ vjeç Vetë lojtarja Kategoria kryesore femra 

Femra – Junior nën 18 vjeç Prindi + Lojtarja Format të përshtatshme 

 

2. Lojtar i moshës nën shtatëmbëdhjetë (17) vjeç nuk mund të regjistrohet për të luajtur ragbit të 

kontaktit me lojtarë seniore, me përjashtim të rasteve kur plotësohen kushtet e Nenit 9(2) dhe miratohet 

nga FRK-ja. 

Neni 12 - Numri Maksimal i Regjistrimit 

1. Një lojtar mund të jetë i regjistruar njëkohësisht vetëm me një (1) klub të nivelit të njëjtë. 

2. Luajtja e njëkohëshme me dy klube të nivelit të njëjtë është e ndaluar rreptësisht. 

3. Gjatë një sezoni, lojtari mund të regjistrohet me maksimum tre (3) klube të ndryshme. 

4. Lojtarët e kategorive U18 dhe U20 mund të regjistrohen njëkohësisht edhe me ekipin senior të klubit 

të tyre sipas kushteve të Nenit 11(2). 

KREU IV 

STATUSI I LOJTARËVE 

Neni 13 - Llojet e Statusit 

1. Çdo lojtar i regjistruar ka një nga statuset e mëposhtme: 

a) Lojtar Amator — Nuk ka kontratë të shkruar me klubin dhe nuk merr pagesë materiale të 

rregullt për aktivitetin sportiv. 

b) Lojtar Profesionist (i Kontraktuar) — Ka lidhur kontratë të shkruar me klubin dhe merr 

shpërblim material (pagë, honorar ose përfitime të tjera financiare). 

c) Lojtar me Hua (Loan Player) — I kontraktuar me një klub ('Klubi Huazues') por i lëshuar me 

marrëveshje të shkruar për të luajtur përkohësisht te një klub tjetër ('Klubi Huamarrës'). 

d) Lojtar i Pezulluar — Lojtar ndaj të cilit janë vendosur sanksione disiplinore. 

e) Lojtar pa Status Aktiv — Lojtar i regjistruar por i pa-aktiv gjatë sezonit aktual. 

2. Çdo ndryshim i statusit të lojtarit komunikohet menjëherë FRK-së dhe regjistrohet në sistemin 

elektronik. 

Neni 14 - Kontratat e Lojtarëve 

1. Kontrata e lojtarit profesionist duhet të jetë e shkruar dhe të përmbajë minimalisht: 

a) Emrin dhe mbiemrin e palëve; 

b) Periudhën e vlefshmërisë; 

c) Kompensimin financiar; 

d) Detyrimet dhe të drejtat e lojtarit; 

e) Detyrimet dhe të drejtat e klubit; 

f) Klauzolën e transferimit (nëse parashikohet); 

g) Procedurën e zgjidhjes së mosmarrëveshjeve. 

2. Çdo kontratë e lojtarit profesionist depozitohet te FRK-ja brenda shtatë (7) ditëve kalendarike nga 

nënshkrimi. 

3. Kontratat që nuk janë depozituar nuk janë të vlefshme kundrejt FRK-së. FRK-ja nuk arbitron 

mosmarrëveshje rreth kontratave të pa-depozituara. 

4. Asnjë klub nuk mund të lidhë kontratë me lojtar nën moshën e shumicës kontraktuale sipas 

legjislacionit të Kosovës (nën 18 vjeç), me përjashtim të kushteve strikte të parashikuara nga ligji dhe me 

miratim të prindërit/kujdestarit. 

Neni 15 - E Drejta e Rikthimit (Home-Grown Players) 

1. Klubi që ka investuar në trajnimin dhe zhvillimin e një lojtari të ri ka të drejtën e parë refuzimit (right 

of first refusal) për lidhjen e kontratës profesionale me atë lojtar, sipas procedurave të parashikuara nga 

FRK-ja. 

2. Në rast se lojtari largohet pa u lidhur kontratë profesionale me klubin formues, klubi tjetër pranues 

mund t'i detyrohet të paguajë kompensim trajnimi sipas rregullave të World Rugby (Regulation 4 – 

Training Compensation). 

KREU V 

TRANSFERIMI BRENDA VENDIT 

 

Neni 16 - E Drejta e Transferimit 

1. Çdo lojtar amator ka të drejtë të transferohet nga një klub tek tjetri sipas kushteve dhe procedurave 

të kësaj Rregulloreje. 

2. Transferimi i lojtarit profesionist ndërmjet dy klubeve bëhet vetëm nëse: 

a) kontrata e tij me klubin aktual ka skaduar; 

b) kontrata e tij i lejon transferimin; 

c) klubi aktual dhe klubi pranueses bien dakord me shkrim. 

3. Klubi nuk mund të bllokojë transferimin e lojtarit amator për arsye financiare. 

4. Lojtari ka të drejtë të kërkojë transferimin te çdo klub tjetër i regjistruar nën FRK-në, me kusht të mos 

ketë detyrime disiplinore ose financiare të papaguara. 

 

Neni 17 - Procedura e Transferimit Brenda Vendit 

1. Procedura e transferimit zhvillohet si vijon: 

a) Klubi pranueses paraqet kërkesën e transferimit nëpërmjet sistemit elektronik të FRK-së, duke 

specifikuar identitetin e lojtarit; 

b) Klubi aktual i lojtarit njoftohet automatikisht nga sistemi dhe ka shtatë (7) ditë pune për ta 

aprovuar ose refuzuar kërkesën me arsyetim; 

c) Nëse klubi aktual nuk përgjigjet brenda shtatë (7) ditëve, transferimi kryhet automatikisht; 

d) Komisioni për Regjistrim konfirmon transferimin dhe e regjistron lojtarin te klubi i ri brenda dy 

(2) ditëve pune pas aprovimit; 

e) Klubi aktual mund ta refuzojë transferimin vetëm nëse lojtari ka detyrime kontraktuale ose 

disiplinore të pazgjidhura. 

2. Klubi aktual mund ta refuzojë transferimin e lojtarit profesionist nëse kontrata e tij është ende në fuqi 

dhe nuk parashikohet klauzola e transferimit. Refuzimi duhet të jetë me arsyetim dhe i komunikuar me 

shkrim. 

3. Lojtari amator ka të drejtë të ankohet kundër refuzimit të transferimit sipas Kreut VIII. 

 

Neni 18 - Periudha e Transferimeve dhe Data Kufizuese 

1. FRK-ja vendos datën kufizuese (Transfer Deadline) për çdo sezon. Pas kësaj date, nuk pranohen 

regjistrime të reja ose transferime brenda vendit, me përjashtim të rasteve të parashikuara në paragrafin 

3 të këtij neni. 

2. Data kufizuese komunikohet zyrtarisht nga FRK-ja para fillimit të çdo sezoni. 

3. Transferime pas datës kufizuese mund të pranohen vetëm nëse: 

a) Klubi ka mbetur me numër të pamjaftueshëm lojtarësh për arsye të dokumentuara (lëndime, 

largime të papritura); 

b) FRK-ja miraton kërkesën me vendim të veçantë. 

4. FRK-ja nuk pranon transferime gjatë periudhës nga dhjetë (10) ditë para fillimit të play-off deri në fund 

të sezonit. 

Neni 19 - Transferimi me Huazim (Loan) 

1. Lojtari i kontraktuar mund të huazohet tek klubi tjetër me marrëveshje të shkruar ndërmjet: 

a) Klubit Huadhënës (klubi pronar i kontratës); 

b) Klubit Huamarrës (klubi ku lojtari do të luajë); 

c) Lojtarit vetë. 

2. Marrëveshja e huas duhet të specifikojë: 

a) Periudhën e huazimit; 

b) Kushtet financiare (kush paguan pagën); 

c) Të drejtat dhe detyrimet e palëve; 

d) Kushtet e kthimit të hershëm. 

3. Marrëveshja e huazimit depozitohet te FRK-ja brenda tri (3) ditëve nga nënshkrimi. 

4. Gjatë periudhës së huas, lojtari i nënshtrohet rregullave disiplinore të Klubit Huamarrës, ndërkohë që 

kontrata kryesore mbetet me Klubin Huadhënës. 

KREU VI 

TRANSFERIMI NDËRKOMBËTAR 

 

Ky kapitull bazohet në World Rugby Regulation 4 (Player Movement) dhe zbatohet për të gjitha lëvizjet e 

lojtarëve ndërmjet Kosovës dhe çdo vendi tjetër, pavarësisht nivelit amateur ose profesional. 

 

Neni 20 - Parimi i Clearance Ndërkombëtare (ITC) 

1. Çdo lojtar që largohet nga Kosova për të luajtur me një klub të unionit tjetër, ose çdo lojtar i huaj që 

vjen nga një union tjetër për të luajtur nën FRK, duhet të ketë Clearance Ndërkombëtare (ITC) të vlefshëm 

para se të regjistrohet ose të luajë. 

2. Ky detyrim zbatohet: 

a) Për të gjithë lojtarët: meshkuj dhe femra, seniore dhe juniorë, profesionistë dhe amatorë. 

b) Edhe për ndeshjet miqësore ndërkombëtare ku lojtari paraqitet si individ (jo si pjesë e 

turneut/ekipit të organizuar nga FRK). 

c) Nuk kërkohet ITC për turnetë ndërkombëtare klubore të organizuara dhe të sankcionuara nga 

FRK-ja ku skuadra udhëton kolektivisht (kërkohet 'Leja e Turneut'). 

3. Lojtari ose klubi i ri nuk mund ta lejojë lojtarin të luajë pa konfirmimin e marrjes së ITC. 

 

Neni 21 - Procedura e Clearance Ndërkombëtare — Lojtarët që Largohen nga Kosova 

1. Lojtari që dëshiron të transferohet ndërkombëtarisht duhet të ndjekë procedurën e mëposhtme: 

a) Lojtari paraqet kërkesën e ITC nëpërmjet sistemit elektronik të FRK-së, duke treguar klubin dhe 

unionin e ri; 

b) Klubi aktual shqyrton dhe miraton (ose refuzon me arsyetim) kërkesën brenda shtatë (7) ditëve 

pune; 

c) Pas aprovimit të klubit, FRK-ja shqyrton statusin e lojtarit (detyrime disiplinore, financiare, 

kontraktuale) dhe lëshon ITC brenda pesë (5) ditëve pune; 

d) FRK-ja ia dërgon ITC-in unionit të ri si kopje origjinale ose faksimile; 

e) Lojtari mban kopjen e ITC-it. 

2. FRK-ja nuk lëshon ITC nëse: 

a) Lojtari është nën pezullim disiplinor aktiv; 

b) Lojtari ka detyrime financiare të papaguara ndaj FRK-së, klubit ose garave; 

c) Lojtari profesionist ka kontratë aktive me klubin kosovar dhe nuk është arritur marrëveshje me 

klubin. 

3. ITC bëhet efektive vetëm kur: (i) Unioni i ri merr kopjen; (ii) kontrata me klubin aktual ka skaduar ose 

është zgjidhur; (iii) regjistrimi i lojtarit në FRK është anuluar. 

Neni 22 -  Procedura e Clearance Ndërkombëtare — Lojtarët që Vijnë në Kosovë 

1. Klubi kosovar që synon të regjistrojë lojtar nga unioni i huaj njofton menjëherë FRK-në dhe kërkon 

konfirmimin e ITC-it. 

2. Lojtari i huaj i kërkon unionit të tij aktual lëshimin e ITC-it, sipas procedurave të atij unioni. 

3. FRK-ja mund ta regjistrojë lojtarin e huaj vetëm pas marrjes zyrtare të ITC-it nga unioni i origjinës. 

4. FRK-ja nuk mund t'i refuzojë regjistrimin lojtarit të ardhur nëse ITC-i është i vlefshëm dhe lojtari 

plotëson kushtet e kësaj Rregulloreje. 

Neni 23 - Kompensimi i Trajnimit Ndërkombëtar 

1. Kur lojtari i trajnuar nga FRK ose klubi kosovar transferohet për herë të parë ndërkombëtarisht, klubi i 

ri mund t'i detyrohet të paguajë kompensim trajnimi sipas Rregullores 4 të World Rugby. 

2. Kompensimi llogaritet sipas principeve dhe formulave të parashikuara nga World Rugby, duke marrë 

parasysh kohëzgjatjen e trajnimit dhe nivelin e investimit. 

3. FRK-ja ndërmjetëson në çdo mosmarrëveshje lidhur me kompensimin e trajnimit. 

 

KREU VII 

KUALIFIKIMI PËR EKIPIN KOMBËTAR 

Neni 24 - Kriteret e Kualifikimit 

1. Lojtari është i kualifikuar të përfaqësojë ekipin kombëtar të Kosovës sipas kritereve të Rregullores 8 të 

World Rugby: 

a) Lindja në territorin e Kosovës; 

b) Lindja e prindit (nënës ose babait) në territorin e Kosovës; 

c) Lindja e gjyshit ose gjyshes në territorin e Kosovës; 

d) Qëndrimi i vazhdueshëm në Kosovë për minimum gjashtëdhjetë (60) muaj (pesë vjet), me 

regjistrim aktiv ragbi gjatë kësaj periudhe. 

2. Nga data 1 gusht 2024, sipas amendamentit të Rregullores 8 të World Rugby, kriteri i 60 muajve 

qëndrimi nuk kërkon domosdoshmërisht banim fizik të pandërprerë, por duhet demonstruar regjistrim 

aktiv me ragbit (me federatë ose klub) gjatë kësaj periudhe. 

3. Lojtari i cili ka luajtur zyrtarisht (captured) për ekipin kombëtar të Kosovës nuk mund të kalojë tek 

unioni tjetër, me përjashtim të rasteve të parashikuara nga Rregullorja 8 e World Rugby. 

KREU VIII 

SANKSIONET, ANKIMI DHE ZGJIDHJA E MOSMARRËVESHJEVE 

Neni 25 - Shkeljet dhe Sanksionet 

1. Shkeljet e kësaj Rregulloreje ndaj klubeve mund të rezultojnë në: 

a) Vërejtje zyrtare me shkrim; 

b) Gjobë financiare sipas tarifës së FRK-së; 

c) Humbja me forfeit e ndeshjes/ndeshjeve; 

d) Zbritje pikësh; 

e) Ndalim transferimesh; 

f) Pezullim i pjesëmarrjes në gara; 

g) Revokimi i licencës. 

2. Shkeljet e kësaj Rregulloreje ndaj lojtarëve mund të rezultojnë në: 

a) Vërejtje; 

b) Ndalim loje me afat të caktuar; 

c) Ndalim loje i përhershëm (raste ekstreme). 

3. Luajtja e lojtarit të pa-regjistruar dënohet si shkelje e rëndë, si ndaj klubit ashtu edhe ndaj lojtarit. 

Neni 26 - Procedura e Ankimit 

1. Çdo klub ose lojtar ndaj të cilit është marrë vendim nga Komisioni për Regjistrim ose Komisioni 

Disiplinor sipas kësaj Rregulloreje, ka të drejtë ankimi brenda tetë (8) ditëve kalendarike nga data e 

marrjes së vendimit. 

2. Ankimi i drejtohet me shkrim Komisionit të Ankesave, i cili e shqyrton brenda tridhjetë (30) ditëve dhe 

ia dërgon vendimin palës ankuese brenda tetë (8) ditëve nga nxjerrja e tij. 

3. Vendimi i Komisionit të Ankesave mund të kundërshtohet si instancë e fundit pranë Këshillit të 

Arbitrazhit Sportiv të Kosovës (KAS). 

4. Çështjet me karakter ndërkombëtar zgjidhen sipas mekanizmave të World Rugby dhe Rugby Europe, 

me mundësi apeli pranë Court of Arbitration for Sport (CAS). 

Neni 27 - Zgjidhja e Mosmarrëveshjeve 

1. Mosmarrëveshjet lidhur me zbatimin e kësaj Rregulloreje zgjidhen sipas hierarkisë: 

a) Shkalla e parë — Komisioni për Regjistrim (çështjet e regjistrimit/statusit) ose Komisioni 

Disiplinor (çështjet disiplinore; 

b) Shkalla e dytë — Bordi Ekzekutiv i FRK-së, brenda afateve të Nenit 30 të Statutit; 

c) Instanca e fundit vendase — Këshilli i Arbitrazhit Sportiv pranë KOK-ut; 

2. Gjykatat e zakonshme kanë juridiksion subsidiar vetëm për çështjet jashtë fushës sportive. 

